

ՀԻՄՆԱՎՈՐՈՒՄ
 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2023 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ ԵՎ ԼՐԱՑՈՒՄՆԵՐ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2022 ԹՎԱԿԱՆԻ ԴԵԿՏԵՄԲԵՐԻ 29-Ի N 2111-Ն ՈՐՈՇՄԱՆ ՄԵՋ  ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ, ԻՆՉՊԵՍ ՆԱԵՎ ՄԻ ՇԱՐՔ ԳՆՄԱՆ ՊԱՅՄԱՆԱԳՐԵՐՈՒՄ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ԹՈՒՅԼՏՎՈՒԹՅՈՒՆ ՏԱԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ


Իրավական ակտի ընդունման անհրաժեշտությունը. 
Հայաստանի Հանրապետության կառավարության որոշման նախագծով նախատեսվում է ՀՀ կրթության, գիտության, մշակույթի և սպորտի նախարարությանը 2023 թվականի պետական բյուջեով հատկացված միջոցներից կատարել վերաբաշխում 109,057.7 հազար դրամ գումարի շրջանակներում (բյուջետային ծախսերի տնտեսագիտական դասակարգման «Շենքերի և շինությունների կապիտալ վերանորոգում» հոդվածով՝ 101,783.7 հազար դրամ և «Վարչական սարքավորումներ» հոդվածով՝ 7,274.0 հազար դրամ)։ Վերաբաշխումը կատարվում է կապիտալ ծրագրերի իրականացման համար: Որոշման նախագծով նախատեսվում է ապահովել մի շարք դպրոցների շենքային պայմանների և գույքային հագեցվածության բարելավումը:
Նախագծով նվազեցվում է ՀՀ ԿԳՄՍ նախարարության 2023 թվականի պետական բյուջեի 1146 ծրագրի 11002 միջոցառմամբ նախատեսված գումարի մի մասը, որի հետագայում ամբողջական կամ մասնակի վերականգնման անհրաժեշտությունը կարող է առաջանալ 2023-2024թթ.-ի ուսումնական տարվա ընդունելությունից հետո:

Ընթացիկ իրավիճակը և խնդիրները.
ՀՀ կառավարության 2022 թվականի նոյեմբերի 24-ի N 1812-Ն որոշմամբ 1.7 մլրդ ՀՀ դրամ գումար է հատկացվել ՀՀ 2022թ.-ի պետական բյուջեից՝ ՀՀ մարզերում հանրակրթական ուսումնական հաստատությունների շենքային պայմանների և գույքով հագեցվածության բարելավման համար: Մասնավորապես՝ գումար է հատկացվել թվով 96 դպրոցի շենքային պայմանների բարելավման համար, որոնցից 15-ը՝ Արագածոտնի մարզում, 7-ը՝ Արարատի մարզում, 13-ը՝ Արմավիրի մարզում, 6-ը՝ Գեղարքունիքի մարզում, 17-ը՝ Լոռու մարզում, 6-ը՝ Կոտայքի մարզում, 21-ը՝ Շիրակի մարզում և 11-ը՝ Տավուշի մարզում, ինչպես նաև ՀՀ Գեղարքունիքի մարզի թվով 99 դպրոցի գույքով ապահովման համար: Արդյունքում, ՀՀ Արարատի, Արմավիրի, Շիրակի և Տավուշի մարզերի բոլոր դպրոցներում, ինչպես նաև Արագածոտնի մարզի թվով 6 դպրոցում, Գեղարքունիքի մարզի թվով 4 դպրոցում, Լոռու մարզի թվով 16 դպրոցում և Կոտայքի մարզի թվով 3 դպրոցում աշխատանքներն ավարտի են հասցվել 2022թ.-ի դեկտեմբերին: Մնացած հաստատություններում աշխատաքները, ելնելով կլիմայական պայմաններից և աշխատանքների բնույթից, դեռ չեն ավարտվել: Հետևաբար, ներկայումս անհրաժեշտություն է առաջացել հատկացնել շինարարությունների իրականացման համար կնքված պայմանագրերի մնացորդային գումարները: Այսպես, Նախագծով գումար է հատկացվում թվով 11 դպրոցում կատարված շինարարական աշխատանքներն ավարտի հասցնելու նպատակով, մասնավորապես․
· թվով 2 դպրոցում ավարտի կհասցվեն ջեռուցման համակարգի կառուցման, գազաֆիկացման աշխատանքները (Արագածոտնի մարզում),
· թվով 1 դպրոցում ավարտի կհասցվեն ֆոտովոլտային համակարգի կառուցման աշխատանքները (Արագածոտնի մարզում),
· թվով 8 դպրոցում ավարտի կհասցվեն մարզադահլիճի նորոգման կամ բակի բարեկարգման աշխատանքները (որից՝ 6-ը՝ Արագածոտնում, 2-ը՝ Գեղարքունիքում):
Հաշվի առնելով, որ վերը նշված աշխատանքների կատարման համար կնքված պայմանագրերով սահմանված ժամկետներն արդեն լրացել են՝ Նախագծի 2-5-րդ կետերով նախատեսվում է թույլատրել ՀՀ Արագածոտնի և Գեղարքունիքի մարզպետի աշխատակազմերին՝ սահմանել նոր օրացուցային գրաֆիկ կատարվելիք աշխատանքների համար՝ աշխատանքները նախատեսելով ավարտել համապատասխանաբար՝ մինչև 01.09.2023թ.-ը և 01.08.2023թ.-ը ներառյալ:
Գեղարքունիքի մարզպետի աշխատակազմի կողմից իրականացվող աշխատանքների համար պայմանով կնքված՝ տեխնիկական հսկողության ծառայության գնման պայմանագրերը գործողության մեջ չէին դրվել 6 ամսվա ընթացքում և հետևաբար ենթակա են լուծման: Հաշվի առնելով, որ պայմանով կնքված գնման պայմանագրերի 6 ամիս գործողության ժամկետն ամրագրված է «Գնումների մասին» օրենքով, և հետևաբար ՀՀ կառավարության որոշմամբ հնարավոր չէ սահմանել բացառություն օրենքով ամրագրված դրույթից՝ Նախագծով նախատեսվել է նշված պայմանագրերը կնքել «Հրատապ մեկ անձից» գնման ընթացակարգով՝ հաշվի առնելով նաև այն հանգամանքը, որ ծառայության արժեքը չի գերազանցում 1.0 մլն դրամը և «Գնումների մասին» օրենքի 23-րդ հոդվածի 1-ին մասի 4-րդ պարբերության համաձայն կարող է իրականացվել մեկ անձից:
Միաժամանակ, սույն Նախագծով նախատեսված հատկացումների շրջանակներում առկա է թվով 3 հաստատություն (Արագածոտնի մարզի Ապարանի թիվ 1 հիմնական դպրոց և Ներքին Սասնաշենի միջնակարգ դպրոցը, Գեղարքունիքի մարզի Ծովինարի միջնակարգ դպրոց), որոնք ՀՀ կառավարության 04.05.2023թ.-ի N 682-Ն որոշմամբ ներառվել են դպրոցների կլաստերների ցանկում և որոնց շենքերը առաջիկայում նախատեսվում է քանդել: Այդ իսկ պատճառով այդ հաստատություններում իրականացվող շինարարական աշխատանքները դադարեցվել են և վճարումը կիրականացվի միայն արդեն փաստացի կատարված աշխատանքների դիմաց, բացառությամբ Ծովինարի դպրոցի, որտեղ աշխատանքներն ավարտվել են 2023թ.-ի սկզբին՝ մինչև կլաստերների կազմումը: Նշվածից ելնելով՝ Նախագծի 2-րդ կետի 2-րդ ենթակետով նախատեսվել է թույլատրել Արագածոտնի մարզպետի աշխատակազմին նվազեցնել այդ հաստատությունների շինարարությունների իրականացման համար կնքված պայմանագրերի գները, ինչի համար ձեռք են բերվել նաև կողմերի գրավոր համաձայնությունները /կցվում են/: Կլաստերների ձևավովորմամբ պայմանավորված՝ Նախագծի սկզբնական տարբերակից հանվել են նաև Կոտայքի և Լոռու մարզի հաստատությունները՝ հաշվի առնելով նաև, որ այդ օբյեկտներում աշխատանքները դեռ չէին մեկնարկել:
Նախագծով գումար է հատկացվում նաև Գեղարքունիքի մարզի թվով 100 դպրոցի գույքով ապահովման համար, որոնցից 99-ը այն դպրոցներն են, որոնց համար գումար էր հատկացվել ՀՀ կառավարության 24.11.2022թ.-ի N 1812-Ն որոշմամբ, իսկ 1-ը՝ Զոլաքարի N 2 միջնակարգ դպրոցն է, որի համար գումար էր հատկացվել ՀՀ կառավարության 01.09.2022թ.-ի N 1381-Ն որոշմամբ։ 2022թ.-ին կնքված պայմանագրերի շրջանակներում 2 մատակարար իրենց պարտավորությունները չեն կատարել, և պայմանագրերը միակողմանի լուծվել են: Առկա էին նաև ապրանքանուններ, որոնց մասով գնման մրցույթը չէր կայացել: Այսպիսով, ներկայումս Նախագծով գումար է հատկացվում գույքի այն տեսակների ձեռքբերման համար, որոնք հնարավոր չի եղել ձեռք բերել 2022թ.-ին:
Նախագծով նախատեսվում է նաև միջեռամսյակային վերաբաշխում կատարել՝ ՀՀ կառավարության 06.04.2023թ.-ի N 488-Ն որոշմամբ ՀՀ Արմավիրի մարզի Ջրառատ համայնքում ծանրամարտի մարզադահլիճի գույքով ապահովման համար հատկացված 59,524.0 հազար դրամ գումարը 2-րդ եռամսյակում վճարելու համար: Նշվածի անհրաժեշտությունը պայմանավորված է գույքի մատակարարման փաստացի հնարավոր ժամկետներով: 

Կարգավորման նպատակը և բնույթը. 
Որոշման նախագծի ընդունմամբ կապահովվի մի շարք դպրոցների շենքային պայմանների բարելավումը և գույքով ապահովումը:
          
Նախագծի մշակման գործընթացում ներգրավված ինստիտուտները և անձինք.
ՀՀ կրթության, գիտության, մշակույթի և սպորտի նախարարության մասնագետները: 
 
Իրավական ակտի կիրարկման դեպքում ակնկալվող արդյունքը. 
Որոշման ընդունման արդյունքում կապահովվեն կրթության դաստիարակության համար շենքային առավել բարենպաստ պայմաններ։

Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
««Հայաստանի Հանրապետության 2023 թվականի պետական բյուջեի մասին» օրենքում վերաբաշխում և լրացումներ, Հայաստանի Հանրապետության կառավարության 2022 թվականի դեկտեմբերի 29-ի N 2111-Ն որոշման մեջ փոփոխություններ և լրացումներ կատարելու, ինչպես նաև մի շարք գնման պայմանագրերում փոփոխություններ կատարելու թույլտվություն տալու մասին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության պետական կամ տեղական ինքնակառավարման մարմնի բյուջեում առաջանում է եկամուտների և ծախսերի ավելացում կամ նվազեցում չի առաջանում:

Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագիծը բխում է ՀՀ կառավարության 2021 օգոստոսի 18-իթիվ 1363-Ա որոշմամբ հաստատված ՀՀ կառավարության  ծրագրի «4.3 ԿՐԹՈՒԹՅՈՒՆ» բաժնի  2-րդ և 3-րդ  պարբերություններից, մասնավորապես.
· «Կրթության բոլոր մակարդակների համար առանցքային են լինելու ....անհրաժեշտ ենթակառուցվածքների արդիականացումն ու վերազինումը... »
· «Հանրակրթության ոլորտի առկա խնդիրների լուծման համար անհրաժեշտ է հանրակրթության ամբողջական և շեշտակի փոփոխություն...՝ ապահովելով դպրոցական արդիական ու հագեցված ենթակառուցվածք... »:

Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:

2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

Այլ տեղեկություններ.
Չկան:



